
Ulmambet Xojanazarovtıń ómiri hám dóretiwshiligi haqqında 

 
 

     Ulmambet Xojanazarov 1938 - jılı 11 - fevralda Kegeyli rayonında tuwıldı. 1960 - 

jılı  Qaraqalpaq  mámleketlik pedagogikalıq  institutın, 1980 - jılı Moskvadaǵı 

Jámiyetlik ilimler  akademiyasın tamamladı. 

   1960 – 1992 - jılları aralıǵında Kegeyli rayonındaǵı 3 - sanlı mektepte muǵallim, oqıw 

bóliminiń baslıǵı, Qaraqalpaqstan televideniesinde redaktor, “Ámiwdárya” jurnalınıń  

bólim  baslıǵı, bas redaktorı, Qaraqalpaqstan Respublikalıq partiya komitetinde 

instruktor, bólim baslıǵınıń orınbasarı, “Sovet Qaraqalpaqstanı” gazetası  bas 

redaktorınıń  orınbasarı, Bozataw rayonlıq partiya komitetiniń ekinshi xatkeri, Nókis 

rayonlıq partiya komitetiniń birinshi xatkeri, Qaraqalpaqstan mámleketlik 

teleradiokomitetiniń baslıǵı, xalıq deputatları Nókis rayonlıq Keńesiniń baslıǵı 

lawazımlarında jemisli miynet etti. 

       Ǵárezsizligimizdiń dáslepki jıllarında, yaǵnıy, 1992 – 2000 - jılları Nókis rayonı 

hákimi lawazımında jumıs alıp barıp, rayondı sociallıq - ekonomikalıq jaqtan 

rawajlandırıwǵa óziniń salmaqlı úlesin qostı. Keyin ala Qaraqalpaqstan Respublikası 

Ruwxıy úgit - násiyat orayınıń baslıǵı lawazımında isledi. 

     Xalqımız isenimine erisken Ulmambet Xojanazarov Ózbekstan Respublikası Oliy 

Majlisi hám Qaraqalpaqstan Respublikası Joqarǵı Keńesine deputat bolıp saylanıp, 

elimizdiń jámiyetlik - siyasiy turmısında, nızam dóretiwshiligi hám olardıń orınlanıwın 

támiyinlew baǵdarında da nátiyjeli jumıslar alıp bardı. Ol qaysı lawazımda islese de, 

ózin miynet súygish, tereń bilimli, istiń kózin biletuǵın sheber shólkemlestiriwshi 

sıpatında tanıta bildi hám xalqımız arasında úlken húrmet - izzetke iye boldı. Ol milliy 

ádebiyatımızdıń rawajlanıwına salmaqlı úles qosıp, birneshe shákirtler tayarladı. Onıń 

kúndelikli turmıstıń áhmiyetli máselelerine arnalǵan publicistikalıq dóretpeleri menen 

birge kóplegen kórkem shıǵarmaları xalqımız tárepinen jaqsı kútip alındı. 

    «Áwelemen, dúwelemen» (oyın); «Kewil dápteri»; «Jıllarım meniń»; «Qádimgi awıl 

áńgimesi»; «Kewil qusım» hám basqa da kóplegen qosıqlar toplamları, «Kewilden 

sáwbetler» dástanı baspadan shıqtı. 

M. Yu. Lermontovtıń «Ázázúl» (kúnshıǵıs ápsanası); Mustay Karimniń «Tırnalar 

qaytqanda» dástanları qaraqalpaq tiline sheberlik penen awdarılǵan. 

    Ulmambet Xojanazarovtıń kóp qırlı xızmetleri joqarı bahalanıp, «Ózbekstan 

Respublikasına xızmet kórsetken mádeniyat xızmetkeri», «Qaraqalpaqstan Respublikası 

xalıq shayırı» húrmetli ataqları menen birge «Shuxrat» medalı hám «El - yurt hurmati» 

ordeni menen sıylıqlandı. 

      2021 - jıldıń 21 - oktyabr kúni belgili shayır, mámleketik hám siyasiy ǵayratker 

Ulmambet Xojanazarov 83 jasında qaytıs boldı. 

    Xalqımız iygiligi ushın ayanbay miynet etken qádirli insan, belgili shayır, úlgili ustaz 

Ulmambet Xojanazarovtıń jarqın esteligi xalqımızdıń yadında uzaq saqlanıp qaladı. 

